
 
 
 
 
 
 
 
 
 
 
Inatsisartut Suleriaasianni § 37, naapertorlugu matumuuna imaattunik Naalak-
kersuisunut apeqquteqarpunga: 
 
 
Naalakkersuisunut apeqqutit: 
 

1. Nannunik 2011-mut Tasiilap eqqaani pisassiissutigineqartunit amerlane-
rusunik pisassiisoqarsinnaaneranik Naalakkersuisut aqqutissiuusseqataa-
rusuppat? 

2. Ilisimatuussutsikkut Tunumi nannunik 2011-mi kisitsisoqarnissaanik 
Naalakkersuisut periarfisseerusuppat? 

(Inatsisartunut ilaasortaq Harald Bianco, Inuit Ataqatigiit) 
 
Tunngavilersuut: 
 
Tasiilap eqqaani ukioq 2011-mut nannunik 20-inik pisassiisoqarpoq. Naluneqanngilaq 
pisassat taamatut amerlassusillit ukiup aallartilaaginnarnerani, qaammatit ikittuinnaat 
ingerlaneranni, tamakkerlugit pisarineqartartut. Ilaatigut tamanna pissutigalugu 
piffissami qanittumi Tiniteqilaami Piniartut Peqatigiiffiat noqqaassuteqarpoq, nannunik 
pisassiissutit 30-inut amerlineqarnissaannik. 
 
Tasiilap eqqaani piniartut maluginiarpaat, soorlumi aamma nunarput tamakkerlugu 
taamatut maluginiarneqartoq, nannut siornatigornit amerliartuinnarnerat. Tamanna 
pissutigalugu, Inatsisartunut ilaasortatut, kissaatigissavara Naalakkersuisut Pinngortitale-
riffimmut sakkortuumik piumasaqaatigissagaat 2011-mi Tunumi nannunik kisitsiso-
qarnissaa, una tunngavigalugu: 
 
Paasivara Pinngortitaleriffik pilersaaruteqartoq Kitaani 2011-mi nannunik kisitseqqinniar-
lutik, naak tamaani kisitsisoqareernikuugaluaq, aatsaallu 2012-imi Tunumi kisitsiniarlutik. 
Kitaa kisitsiffigineqareersoq siulliunneqartariaqanngitsutut isumaqarfigaara. Nannunik 
amerlanernik pisassiisoqarnissaanik tunumiuusugut noqqaassuteqartuarpugut, amerline-
qarnerli ajorlutik suli kisitsisoqarsimannginnera patsisilersuutigineqartuarmat. Sooq 
kisitsiffioreersoq siulliullugu pilersaarutigineqarnersoq paasiuminaappoq, killormullu iliuu-
serunerulluni. 
 
Pinngortitaleriffiup nittartagaani 23. juli 2010-mi ullulikkami (danskisuinnaq saqqummer-
sinneqartumi) allaaserineqarpoq, Tunumi nannut qassiuneri ilisimaneqanngitsoq, ukiulli 
30-it ingerlanerini immap sikuaniittartut ikiliartuinnarsimasut. Soorunaana pissutsit ilisi-
maneqanngimmata taamatut eqqoriaasoqartoq. Kisitsinissap pisariaqassusia matumani 
ersersinneqaannarpoq, takusartakkat maluginiakkallu allatut innersuussimmata. 
 
Nannut amerliartuinnarneranik takussutissaqarnera tunngavigalugu innersuussutigalugu-
lu, minnerunngitsumillu taarikkakka maluginiaqqullugit, Tasiilaq eqqaani nannunik 2011-
mi pisassat 40-nut amerlassusilerneqarnissaat apeqquteqarnera iluatsillugu matumuuna 
innersuussutigerusuppara. 
 


